Mandáhtta sámi ođđa vuođđoskuvlaoahpaheaddjeoahpu rámmaplánabargui

I. Ulbmil 

Ođđa sámi oahpaheaddjeoahpu ulbmil lea olláduvvon (integrerejuvvon), profešuvdnalaš ja dutkanvuđđosaš oahppu mii lea geasuheaddji, innovatiiva ja gáibideaddji ja mas lea alla dássi. Oahppu galgá gokčat vuođđoskuvlla dárbbuid oažžut vuođđo oahpaheaddjegelbbolašvuođa sámegielas ja sámegillii ja láhčit buori vuođu viidáset loktet gelbbolašvuođa fitnu doaimmaheamis. Ođđa rámmaplánabarggut ja njuolggadusaid ráhkadeapmi sámi oahpaheaddjeoahpu várás galgá rabaslaš ja serveheaddji proseassain sihkkarastit vai olahuvvojit oahpahusa ulbmilat nu movt daddjo Stuoradiggedieđáhusas nr. 11 (2008-2009) Læreren – rollen og utdanningen.

II. Guovddáš vuođđodokumeanttat 

Sámi oahpaheaddjeoahpu rámmaplánalávdegotti vuođđodokumeanttat leat: 

· St. dieđ. nr. 11 (2008-2009), Innst. S. nr. 185 Læreren – rollen og utdanningen ja referáhtta stuoradikki áššemeannudeamis 02.04.2009
· Láhka universitehtaide ja allaskuvllaide

· Máhttoloktema oahppoplána  – Sámi Láhkaásahus oahpahusláhkii – kap. 14 gáibádusa birra oahpaheddjiid gelbbolašvuhtii 

· Riikkalaš gealbudahttinrámmat alit ohppui maid Máhttodepartemeanta lea mearridan 20.03.2009 

· ON' konvenšuvdna siviila ja politihkalaš vuoigatvuođaid birra artihkkal 27

· ILO-konvenšuvdna nr. 169 eamiálbmogiid ja čearddalaš álbmogiid birra iešheanalis stáhtain. 

· ON' julggaštus eamiálbmogiid vuoigatvuođaid birra 

II. Barggu váldooasit

Sámi oahpaheaddjeoahpu rámmaplánalávdegoddi galgá evttohit njuolggadusaid sámi oahpaheaddjeohppui, mat láhkaásahusa hámis mearridit oahpahusa bajimus rámmaid. 

Lávdegotti barggus leat golbma váldooasi: 

a. Njuolggadusevttohusat (láhkaásahus) sámi oahpaheaddjeohppui

Sámi oahpaheaddjeoahpu rámmaplánalávdegoddi galgá árvvoštallat guokte váldovejolašvuođa:

· Sámi oahpaheaddjeoahpu njuolggadusat galget leat sierranjuolggadussan ja vejolaš spiehkasteapmi riikkalaš láhkaásahusas, dat mearkkaša ahte lea oktasaš láhkaásahus

· Sierra láhkaásahus sámi oahpaheaddjeoahpu várás 

Lávdegoddi galgá digaštallat ja oidnosii buktit buorrevuođaid ja heittotvuođaid goappaš vejolašvuođain. Eavttotkeahttá galgá goit ráhkaduvvot evttohus mas sámi njuolggadusat, oktan dárbbašlaš sierranjuolggadusaiguin ja vejolaš spiehkastemiin, šaddet oassin oktasaš láhkaásahussii. 

Stuoradiggedieđáhusas nr 11 daddjo earret eará sámi oahpaheaddjeoahpu ja rámmaplána birra ná:

Dárbbašlaš fleksibalašvuođa dihtii, de ii berre Sámi allaskuvla leat čadnojuvvon boahttevaš riikkalaš rámmaplánain sin vuođđoskuvlaoahpaheaddjeoahpus. Departemeanta bargá dan ovdii ahte sirdit válddi  Sámi allaskuvlii mii guoská ođđa oahpaheaddjeoahpu struktuvrii ja hámádahkii. Áigeguovdil lea bidjat bajimus njuolggadusaid (láhkaásahusa) guhkkodaga, ráhkadusa váldoosiid (fágaid, pedagogihka, hárjehallama jna.) mat maiddái galget gustot sámi vuođđoskuvlaoahpaheaddjeohppui. Sámediggi lea mearridan rámmaplánaid dálá sámi oahpaheaddjeoahpu sámi fágaide. 

Sámi oahpaheaddjeoahpu rámmaplánas galget leat njuolggadusat čuovvovaš beliide:

· Bajimus ulbmilat

· Oahpahusa guhkkodat, geatnegahtton fágat ja fágaid ja hárjehallanoahpahusa viidodat

· Struktuvrralaš rámma dán guovtti váldogeidnui mii

· sihkkarastá progrešuvnna, profešuvdnaheivehusa ja olládahttima (integrerema) (oahpahusfágaid, pedagogihka ja oahppimáhtu ja hárjehallanoahpahusa gaskka) 

· Prinsihpat luohkástit /latnjalastit váldogeainnuid gaskka

· Vurdojuvvon oahppanjovssus (oahppanbuvtta) oahppodásis (njealljejagáš fidnooahpahus) mii oktiičadnojuvvo ja heivehuvvo gelbbolašvuođasurggiide mat leat riikkalaš gealbudahttinrámmain, ja dan oahpaheaddjegelbbolašvuhtii maid vuođđooahpahus galgá addit. 

b. Oktiiheiveheapmi riikalaš proseassain ođđa oahpaheaddjeoahpu várás 

Sámi oahpaheaddjeoahpu rámmaplánalávdegoddi galgá ovttain mieldelahtuin ovddastit riikkalaš lávdegottis mii bargá ođđa oahpaheaddjeoahpus. Dát mieldelahttu galgá ovddastit mieldelahttun goappaš lávdegottiin.


Sámi oahpaheaddjeoahpu rámmaplánalávdegoddi galgá árvvoštallat oassálastima riikkalaš fágajoavkkuin mat galget ráhkadit riikkalaš ávžžuhusaid institušuvnnaide njuolggadusaid birra dásiide mat leat vuollelis riikkalaš rámmaplána. Lávdegoddi galgá árvvoštallat movt galgá váldit oaivila dáidda ávžžuhusaide.  


Vuolggasadjin berre leat dat ođastusbargu maid Sámi allaskuvla lea siskkáldasat bargan prográmmaplána dáfus. Dan seammás berre, nu guhkás go vejolaš, áŋggirdit oažžut oktasaš riikkalaš njuolggadusaid prográmmaorganiseremii, fágasisdollui, hárjehallanoahpahussii jna dain prográmmain ja fágain main lea lunddolaš. 

Sámi fágaide eai leat riikkalaš njuolggadusat áigeguovdilat. 

c.
Dovdomearkkat / indikáhtorat ođđa vuođđoskuvlaoahpaheaddjeoahpu várás

Fuom! Sáhttá ahte dát ii galgga biddjot váldooassin, muhto baicca fárus ovddit čuoggás, oktiiheiveheapmi riikkalaš proseassain.  

Ođđa oahpaheaddjeoahpu rámmaplána lea unnit válddáheaddji ja stivrejeaddji go ovddit rámmaplánat oahpu hámádaga ja sisdoalu dáfus. Dan seammás mielddisbuktá Stuoradiggedieđáhus nr. 11 ođastusa/reforpma mii čielgasit gáibida kvalitehtaovddideami ja ođasmahttima. 


Riikkalaš proseassa olis galgá riikkalaš rámmaplánalávdegoddi evttohit Máhttodepartemeantii ođđa oahpaheaddjeohppui máŋggaid dovdomearkkaid ja vejolaš indikáhtoriid maid vuođul sáhttá mihtidit oahpahusa bohtosiid. Ulbmil lea čilget soames guovddáš dovdomearkkaid/indikáhtoriid maid vuođul sáhttá gozihit movt institušuvdna čađaha ođastusa ja guorrat prográmmaid kvalitehta. Riikkalaš rámmaplánalávdegoddi galgá evttohusaid laktit oahpahusa váldobeliide nu movt dat čilgejuvvojit kapihtalis 2.2, erenoamážit dáid:

· Fágalašvuohta / spesialiseren

· Profešuvdnaheiveheapmi /nannejuvvon hárjehallanoahpahus

· Gáibádus ahte studeanta bidjá návccaid bargat

· Dutkan- ja ovdánanhálideapmi

· Internašunáliseren 

Sámi rámmaplánalávdegoddi galgá lávgalaga bargat riikkalaš rámmaplánalávdegottiin proseassa vuolde dovdomearkkaid/ indikáhtoriid ovddideamis. Vuođđun lea ahte váldosaččat leat dát oktasaččat sihke sámi ja dáru oahpaheaddjeoahpahusas.

IV. Oktavuohta- ja bargovuogit

Ođđa rámmaplána galgá leat mearriduvvon árrat ođđajagis 2010, maŋŋil go suorggis lea leamaš formála gulaskuddan. Maiddái gáržžes áiggi dihte lea dehálaš barggadettiin sihkkarastit buori čatnasumi buot guoskevaš oassebeliid luhtte.  

a. Áicistáhtos ođđa sámi oahpaheaddjeoahpu rámmaplánalávdegoddái  

Máhttodepartemeanta searvá áicin lávdegoddái. Oahpahusdirektoráhtta berre oažžut áicistáhtosa.

b. Oktiiheiveheapmi

Lávdegoddi galgá sihkkarastit buori oktavuođa ja oktiiheiveheami riikkalaš rámmaplánalávdegottiin ja fágajoavkkuiguin. 

V. Áigemearit

02.11.2009 
Láhkaásahusevttohusa ráhkadit sámi ođđa vuođđoskuvlaoahpaheaddjeoahpu rámmaplána várás ja sáddet Máhttodepartemeantii

20.01.2010
Evttohus: ráhkadit máŋggaid dovdomearkkaid /indikáhtoriid ođđa oahpaheaddjeoahpu várás ja sáddet Máhttodepartemeantii

VI. Bušeahtta

Ruhta rámmaplánalávdegotti, fágajoavkkuid ja čállingotti bargui várrejuvvo bušeahtas gitta

0,5 miljovnna kruvnno rádjái jahkái 2009, ja 0,48 miljovnna kruvnno jahkái 2010.

Jorgaluvvon sámegillii


